
			A Tomás Fábregas,

			porque outros mundos son posibles.

		

	
		
			Logomonos de Gustavo Pernas Cora

			De entrada debo eu recoñecer aquí que os monólogos teatrais, foren estes texto escrito ou directa interpretación actoral, sempre tiveron para este prologuista un especial interese como discurso dramático autónomo, de “individualidade lingüística” (Ken Frieden), e algúns autores de “monodramas” forman parte dunha poética necesaria que nos enriquece e nos acompaña; velaí, por exemplo, os paradigmas ben recoñecíbeis de Anton Chejov, Strindberg, Tennessee Williams, Eugene O’Neill, Heiner Müller, Manuel Lourenzo ou Griselda Gambaro. Porque os monólogos teatrais, talvez dende que Thespis –el mesmo poeta dramático e intérprete– introduciu un só actor a recitar parlamentos vixiado polo silencio mudo do coro, conteñen en si mesmos un factor expresivo de resonancia dramática e unha carga de fascinación significante (unha “alma en acción”, diría J. R. Harmsworth) que acabaron conquistando o lector/espectador e pasaron a ser, xa nos tempos modernos, formas de expresión perfectamente establecidas na estética teatral; vistas hoxe, en palabras do dramaturgo arxentino Mauricio Kartun, como o tropo máis actual e máis elocuente sobre os tempos que corren, un “angustioso mecanismo de palabras sen resposta, de pavorosa soidade delatada”; artefacto, en suma, “provocador e efectivo”, que resoa no teatro para axitar as nosas conciencias e conmover o noso espírito. 

			E isto mesmo semella estar na raíz ou na base da escrita dramática de Gustavo Pernas, un dos autores teatrais –tamén espléndido actor e director de espectáculos– máis importantes e con maior bagaxe, tanto en obras publicadas como en premios recibidos, do panorama galego actual e aínda do ámbito estatal español ou ibérico. 

			O libro que aquí se presenta, baixo o título Tres logomonos, inclúe tres monólogos do autor, Colgados, Pisados e Snakizados, pezas dramáticas as dúas primeiras xa estreadas, respectivamente, no ano 2009 e 2010, e unha terceira, escrita ao longo do ano 2011, que culmina unha triloxía teatral na que Gustavo Pernas explora as posibilidades do monólogo como mecanismo expresivo, verbal e literario, de amplo espectro creativo e comunicante, entendéndoo como un ámbito de permutación de símbolos e valores e considerándoo –eis a especificidade principal da linguaxe dramática segundo Pierre Larthomas– a “medio camiño entre o escrito e o oral”, o que resulta máis evidente no último dos seus textos “logomónicos”, o titulado Snakizados e subtitulado A delirante invención de Nonhé. 

			Talvez conveña lembrar aquí que Colgados (A incrible historia de Homesoga, o colgado de Celeiro) e Pisados (Botamán de Melide, o home que falaba cos zapatos) foron obras interpretadas no seu día polo propio Gustavo Pernas Cora exercendo el mesmo como actor monologuista –con excelente dirección, por certo, de Ánxela G. Abalo–, o cal nos permite establecer, agora en clave de resonancia bajtiniana, que o autor foi quen de constituír textos propios con certo ánimo “dialóxico”, entendendo a linguaxe, pois, como unha rede de protagonistas onde as personaxes creadas (Homesoga, Botamán e outros) se disputan –sigamos agora aquí a visión do costarricense Javier Antonio Torres Vindas– a lexitimidade das palabras que se reivindican como razón ou identidade; ou, aludíndomos a outra idea/imaxe, véxase aí ese “home pleno de discursos internos”, que diría o filósofo da linguaxe soviético.

			O certo é que o Gustavo Pernas escritor de teatro, en clara traxectoria ascendente no plano estilístico e literario, preséntanos os seus monólogos teatrais caracterizados como “logomonos”, textos estes que define como “monólogos ao revés”. Os logomonos serían, pois, para o autor, na nosa interpretación, unha sorte de “xénero” no que a personaxe protagonista, aínda asumindo un discurso razoado e argumentado, de fondo retórico persuasivo, introduce –mantendo en todo momento o “monodiálogo”, con permiso de Unamuno– aspectos “espectaculares,  esperpénticos, mutantes, surreais, pintorescos, actuais, críticos, acedos, dramáticos, divertidos (...), como a risa dos monos”, configurando así a produción dun conflito espectacular no que a linguaxe verbal e a non verbal resultan inseparábeis e no que existen trazos de “transracionalidade” e de procura da “sorpresa” que se constitúen en pura dramaticidade. Velaí os logomonos de Gustavo Pernas, artefactos teatrais –fábrica de fábulas da vida cotiá– que tamén puideran ser contemplados, se un quixer, dende unha certa perspectiva psicolóxica, aquela que defende unha vía para o “logos” asociada, como ben soubo ver Viktor Frankl, a un “sentido da existencia”, porque o teatro, expresión e ficción nunha mesma carne, responde tamén a unha necesidade individual e universal de forte significación antropolóxica e social. 

			Colgados, Pisados e Snakizados levan a cabo un “tour de force”, “à bout de souffle”, sobre as posibilidades expresivas do monólogo nun tempo como este que nos toca vivir, onde un xa vello “homo sapiens” se está a transformar nunha sorte de “homo vulgaris”, “mediocris”, “consumens” e “stultus”. E Gustavo Pernas, realista e social, brechtianamente político, crítico fronte a un “estado de decepción”, materializa unha dialéctica de realidade epocal que é a un tempo “teatro documental” (Piscator) e conciencia crítica do individuo que denuncia e cuestiona o noso tempo dende razóns éticas e estéticas, como na mellor materia dramatúrxica dun Harold Pinter. E cultiva o noso autor a palabra directa, a intervención fragmentada, a ironía provocadora, seguindo o uso dunha linguaxe cargada de significacións intertextuais e polisémicas que nos sitúa ás veces no territorio do grotesco, preñándose dun cáustico e punxente sentido do humor, alquimia verbal de alta comedia (comedia dramática) que tamén incorpora unha poética do que se ten denominado “tenrura da intelixencia”. 

			Colgados, Pisados e Snakizados son, en definitiva, un exercicio teatral de alta tensión expresiva, verificándose no seu tecido textual aquilo que Pirandello presentía en forma de “sentimento do contrario”, pois a materia prima do humor –tan presente– e do propiamente cómico non é outra que a realidade e as circunstancias do serio. ¿Acaso para un Friedrich Schlegel por medio do humor o singular e condicionado non se torna de “interese xeral e recibe valor obxectivo”? As personaxes de Gustavo Pernas ben nos poderían dicir, con Castelao, aquilo de “non vos riades, que o conto é triste”, mais velaquí que o noso dramaturgo ten mestría para botar man da metáfora e da metonimia en relación coas súas personaxes nun xogo intelixente e de clara intención simbólica ou/e ideolóxica. E en Snakizados, a peza-monólogo máis experimental e atrevida, máis no límite da “pavorosa soidade delatada”, faise evidente unha aposta pola deconstrución deliberada da linguaxe, facendo real, como anel ao dedo, o aserto de Jacques Derrida cando pregoa que a ausencia de significado transcendental –ausencia só aparente no caso de Gustavo Pernas– estende até o infinito o campo e o xogo da significación. E nese ámbito dramático creado polo autor, tinxido dunha certa vontade derrideana, denúnciase, precisamente, un “estado da realidade” –“chamade aos políticos, que recollan os anacos do que fomos”, dise na obra– e faise patente, como ben expresou o filósofo dos Espectros de Marx, un “teatro que perturba, ‘out of joint’, desartellado”, interruptor da orde do tempo e do curso ordinario da historia.

			Teatro do malestar e da desaprobación, da demanda e da imputación; teatro do cargo e da conflagración, corporal e verbal, léndomos as obras de Gustavo Pernas experimentamos unha chamada a un tipo de reflexión que atinxe directamente –velaí, por exemplo, a obra de Frantz Fanon, Os condenados da terra– ao revolucionario. Ou como manifestou Piotr Kropotkin, de quen se cumpriron no 2011 noventa anos silenciosos da súa morte: “No medio deste mar de angustia cuxa maré medra arredor de ti, no medio desa xente que morre de fame, deses corpos amoreados nas minas e eses cadáveres mutilados xacendo a montóns nas barricadas... Ti non podes ficar neutral; virás e tomarás o partido dos oprimidos, porque sabes que o belo e o sublime –coma ti mesmo– está do lado daqueles que loitan pola paz, pola humanidade e pola xustiza”. Colgados, Pisados e Snakizados. ¡Unídevos!

			Miguel Anxo Fernán Vello

			Souto da Igrexa. Meirás. Decembro de 2011

		

	
		
			Manifesto logomónico

			Agora que semella que os monólogos non tiveron nunca outro pasado que o descubrimento televisivo e, en certa maneira, normativo ou canónico, cómpre reivindicar para o teatro este vello xénero desde outra perspectiva, a do personaxe e a súa diferenza, a da ficción e o seu relato, a da acción dramática. 

			Os LOGOMONOS son monólogos ao revés. Tratan de personaxes que obran prodixios. Son fábulas do noso tempo.

			Porque queremos xogar coa palabra sen violencias, con pracer, queremos recuperar o logos diante desa involución que nos conduce cara á linguaxe dos nosos ancestros, os monos, antes de que se dilúa nos sonidos guturais dos que procede, dicimos LOGOMONOS...

			Porque son monos, para lucir no espazo da comedia, espectaculares, peludos, esperpénticos, mutantes, surreais, cunqueiráns, pintorescos, actuais, críticos, acedos, dramáticos, cómicos, ha, ha, ha!, hilarantes como a risa dos monos, dicimos LOGOMONOS...

			Porque neste país desvertebrado, descabezado, desartellado, desmotivado e desorientado na brétema, cadaquén vai á súa bóla, cadaquén na súa leira, cadaquén logomonea entre o 0 e o 1, entre o 1 e o 0 dun xeito tradicional, cibernético, inerte e excluínte, dicimos LOGOMONOS...

			Dicimos LOGOMONOS porque aquí e agora o teatro non dá para máis, en realidade cada vez dá para menos, así que mentres resistamos serán logomonos, pero se os políticos e unha parte da sociedade se empeñan en ignorarnos porque os logomonos falan en galego, pronto serán logomenos e logo non serán…

		

	
		
			Colgados, pisados, snakizados

			Estes personaxes non teñen relación, pertencen a pezas independentes, os seus universos son singulares, pero se xuntamos as súas voces poderían formar unha triloxía sobre a crise xeral en que vivimos. Son personaxes xestados e nacidos da crise. Hai entre Homesoga (Colgados) e Botamán (Pisados) unha serie de constantes, unha vontade inquebrantable de estar no mundo, de mudar a realidade, unha necesidade perentoria de comunicarse, unha mirada crítica, unha ironía aceda, unha alerta. Hai entre os tres logomonos unha progresión: cada vez conxúgase menos o pasado, cada vez o presente abísmase máis no futuro, vaise perdendo a lóxica narrativa, multiplícanse as voces interiores, ennegrece o humor, medra a mutación, deconstrúese a linguaxe até chegar a unha estrutura de anacos que buscan ensarillarse nun fío feble, nun corpo imposible, en Snakizados. Entre os dous últimos logomonos media a hecatombe.

			Quixen facer, nos tres logomonos, unha reflexión sobre as linguas feridas, a nosa propia lingua, e sobre a linguaxe en xeral, a perda de sentido, os xogos e as trampas que se agochan detrás das palabras, mesmo a súa extinción.

			Hai nas tres obras a prevalencia dun elemento natural. En Colgados é o aire, Homesoga ofrece colgarse polos demais, pendura das cordas; en Pisados é a terra, Botamán fala cos zapatos e pon firmes os pés no chan. En Snakizados é o lume, o nacente sae do magma interior. E, máis alá destes elementos, detrás de cada personaxe, agóchanse mitos e símbolos que o lector poderá descubrir, intertextos que salfiren os monólogos como anacos da nosa cultura.

			Quixen transcribir todo o que logomoneaban os tres personaxes respectando a súa oralidade, escribín en redonda e entre marxes o seu discurso máis narrativo e o diálogo co público. Escribín entre guións, no centro da páxina, as voces que miman, os diálogos dos outros, os personaxes que se cruzan a través das súas bocas e dos seus corpos. Tamén respectei o seu vocabulario até onde puiden, hai desde Colgados a Snakizados unha progresión de palabras entre aspas, cada vez falan con máis “neoloxismos”. En Snakizados son tantas as onomatopeas e as palabras novas que non pagaba a pena utilizar as aspas, senón era para mover muíños de vento… Ou eran xigantes?

		

	
		
			Colgados

			A incrible historia de Homesoga, o colgado 

			de Celeiro

		

	
		
			Colgados

			Espazo case baleiro. Cámara negra. Entre os pregues do pano de foro e detrás deste, albíscase unha tea de veludo, vermella. No teito hai unhas poleas das que colgan diversas cordas anoadas ou amarradas detrás das patas que aforan a escena. Máis centrada, pendura unha corda moi grosa cun gancho no extremo. Cae perpendicular sobre un cono truncado, de aspecto circense, de cores rechamantes, un podio circular, oco no centro, pousado sobre unha alfombra circular vermella. Chan de lona, azul e negro, negro nos extremos e azul no interior dunha grande elipse, ben perfilada, onde repousa o aparello de circo. Dúas banquetas de diferentes cores e alturas constitúen o resto da escenografía…

			Soan redobres de tambor, logo a voz en off dun presentador de circo…

			—Con vostedes Homesoga, o colgado de Celeiro! 

			Pausa… A voz repite con máis intención…

			—Con vostedes Homesoga, o colgado de Celeiro! 

			Non aparece ninguén. A voz amosa un rintintín de impaciencia…

			—Con vostedes Homesoga, o colgado de Celeiro! 

			Pola abertura do fondo, entre o pano negro e o vermello do fondo, asoma un home de mediana idade que vacila, observa o espazo e os seus  elementos e achégase inquieto ao proscenio. Homesoga leva barba, sombreiro escaso, gabardina, chaqueta azul, camisa lila, pantalóns de cadros que deixan entrever uns calcetíns negros e vermellos e zapatos de cordón dun encarnado esvaído. Leva unha maleta de cores vivas gastada polo uso cunhas cinchas que suxeitan na parte exterior unha soga ríxida, cortada un pouco máis arriba do nó escorregadizo, cun gancho metálico na punta. O aspecto de Homesoga semella o dun viaxante pasado de moda ou o dun charlatán de feira… Esculca desde o proscenio… 

			HOMESOGA

			Falando para si mesmo…

			Pero… xa están aí? Non, non pode ser, eu aínda non estou preparado, eu… Que hora é? Ai, “diós mío”! Que mal, que mal! Isto non se me fai a min… Co que levo eu esperando para que me dean esta oportunidade!... E agora que fago? Diós bendito, que colgadura!

			Diríxese ao público…

			Teñen que perdoar… Se agardan un momento, eu, eu…

			Xírase, advirte o espazo derredor, a corda pendurada no aire, sobre o cono…

			Pero non! Non, claro, eu… Miren, eu estaba aí atrás esperando para falar co concelleiro pero non apareceu… e deixoume colgado… Eu non pensara que… O caso é que non aclaramos o do contrato. 

			A un espectador…

			Oes! Unha cousa é que eu faga un prezo por grupo, e tamén pola crise, pero gratis, non, ei! Que logo non che me dan ningún valor e eu se veño aquí é para xogarme o pescozo, as cousa claras, que eu parvo non che son… 

			Fita os espectadores… Semella que os conta…

			Vaia crise ei! Seica hai andazo? Así que veñen todos para o mesmo, para aliviarse? Bonito día, non?... para… para colgarse! 

			Retrocede… Olla o espazo escénico, o peite, as cordas  que penduran…

			Nunca o fixera nun teatro. Debo confesarlles que estou un pouco nervioso. Eu normalmente traballo de un en un, pero cando son tantos… Non, se eu estou encantado de estar aquí e ademais como é o concello o que paga… Ou non? Iso espero! A ver cando volve o… Tamén quedara de presentarme, o concelleiro, digo, pero liscou, seguro que non sabía como presentarme e liscou.

			Dubida, logo saca forzas, anímase…

			Ben, o que custa é decidirse. Vostedes non teñen que preocuparse por nada, todo corre da miña conta, que para iso estamos os profesionais. Non se preocupen, eu cólgome por todos vostedes e resólvense os problemas “isofato”, que lle din… Si, fóra problemas! Fuuús! Fóra! Hoxe vou facer o “recorguines”, xa verán… Non, “joder”, que como un non se dea un pouco de importancia… Xa ven, o concelleiro…

			Achégase a unha pata lateral e solta unha das amarras. Xoga a tirar dos cabos que escorregan pola roldana, no alto…

			Eu dixen para os meus adentros, se os particulares non poden pagar polo peso da crise, se cadra interésalles a estes da causa pública, por prevención. Así que primeiro fun falar co concelleiro de Seguridade Vial, por ver se lle interesaba o meu servizo… E logo o que fago eu non é un servizo público? Que eu traballar, sempre traballaba en privado e medio clandestino… Chamábante pola necesidade e metíante no baño coa vergonza, que con tanto ceo raso, colgueime até das duchas e das cisternas…

			Mima a escena. Imita a voz do concelleiro…

			—“Saque esa cuerda de la mesa”…

			—Eu non sei se me explico ben, señor, o caso é que coa crise xa ve cantos colgados hai no parque…

			—“Que me saque esa cuerda de la mesa”… 

			—Eu podo evitar os atascos se… 

			—“Que vengan los de seguridad!” 

			—Pero vostede non era o de seguri… ?

			Tropeza coa maleta que deixara no chan e afástase das cordas coas que fedellaba.

			… E púxome a circular…

			Dá uns pasos cara ao centro da escena…

			É o problema dos colgados… Como non teñas unha recomendación, non sabes como presentarte… Hoxe todo o mundo leva o seu curriculum debaixo do brazo, e eu como non teño outra cousa que levar, levo a miña soga, que ben que sacou de apuros a máis dun. Home!, se eu fose dar unha conferencia, enténdese, mesmo se fose cantante, sacas a lista de éxitos e canta por si soa, ou se fose un deses das tertulias do corazón, pos enriba da mesa os teus antecedentes penais e listo, o máis probable é que te contraten na televisión… Pero que pasa cos colgados ei?... Si, ho! Eu vou a todas as partes coas miña soguiña, nunca se sabe, non vaia ser!

			Achégase ao cono circense e pousa a maleta á sua beira. Solta a pequena soga da cincha exterior e acaríñaa, amosándolla aos espectadores…

			Vaia! A todas as partes menos aos bancos, que alí é o único co que che agasallan cando fas a hipoteca, póñenche unha corda atada ao pescozo para toda a vida, ou non?

			—“Saque esa cuerda del mostrador, no ve que molesta?”

			… E póñenche a soga gratis. Pero aos colgados profesionais nin iso, como o noso é eventual… e aínda por riba non estamos homologados… Non entras no catálogo, nin no de novas profesións… E no paro é peor…

